
MEMENOEHI PERDJANDJIAN.









lantaran itoe ia moesti menanggoeng roegi. Ia tida pikir nanti dapet berkah dan pembalesan dari Thian boeat kadjoedjoeran dan kasetia'annja sama itoe perdjandjian, kerna Thian tida perna mengèlonin pada siapa djoega. Tapi ia taoe jang Thian selamanja membantoe pada orang jang baek, hingga kapan ia selaloe berlakoe bener, ia aken tinggal selamet, dan manoesia poenja tipoe daja jang tjerdik, kadjahatan dan katjoerangan, tida bisa meroegiken apa-apa bagi dirinja saorang jang pegang tegoeh pri kabeneran.


Ada soesah aken soeroe laen fihak berlakoe djoedjoer, tetapi sasoeatoe orang, kaloe maoe, bisa djalanken itoe kadjoedjoeran dalem dirinja sendiri. Memang banjak jang pikir ada bodo sekalih aken pegang kadjoedjoeran di antara Orang-orang jang tjoerang dan nakal, hingga paling baek berlakoe tjerdik dan sama-sama saling menipoe, menjoerangin, mendjoestain dan bersikep poera-poera. Orang jang pikir begitoe soedah loepa jang Thian ada membantoe pada fihak jang berdjalan bener. Seloeroeh alam ada terlipoet oleh Wet dari Kabeneran, jang memberi kaselametan pada siapa jang berlakoe menoeroet itoe wet, dan katjilaka'an pada jang melanggar. Maka perdjandjian jang saorang boediman paling perhatiken dan bersedia aken penoehin, adalah itoe perdjandjian boeat berlakoe bener, kerna ini ada jang paling mengiket dan berpengaroeh atas samoea machloek dalem doenia. Pertjoba'an boeat tarik kaoentoengan bagi diri sendiri dengen goenaken katjoerangan dan tipoe-daja, itoelah boekannja tjerdik, hanja bodo, kerna hatsilnja tida bisa laen dari meroegiken pada diri sendiri.

